
ҚАЗАҚ ТЕАТРЫНДАҒЫ БҮГІНГІ БАСҚАРУ ҮЛГІСІ

Аңдатпа. Бүгінгі таңда өнердің қай саласында болмасын менеджменттің маңыздылығы күшейіп ке-
леді. Әлемдік өнертануда  менеджмент пен маркетинг  перспективалық құбылыс ретінде  аса  маңызды 
зерттеу тақырыбына айналып отыр. Соның ішінде әрдайым түрленіп отыратын театр өнері де заманауи 
басқару жүйесіне сәйкес даму жолына түсті. Бұл мақалада театр өнерін басқарудың ортақ әдістерін 
пайдалану мүмкіндігі зерттелген. Отандық театрда маркетингтік белсенділіктің бұрыннан болғандығы, 
оның қазақ театрының құрылуымен бірге дамып отырғаны қарастырылды. Нақтылап айтқанда, 
ұлттық драматургияны дамыту, репертуарлық саясатты күшейту, қойылымдардың көркемдік деңгейін 
жоғарлатып көрермендерді театрға тарту жұмыстары үздіксіз жүргізіліп келеді. Отандық театрды 
дамытудың өзіндік басқару жүйесі қалыптасып, қазіргі күнге дейін жалғасып жатқаны сарапқа салын-
ды. Сонымен қоса, бүгінгі заман талабына сәйкес қазақ театр менеджерлерінің ұстанымдары мен тиімді 
әдістері  салыстырмалы талданды.  Заманауи мемлекеттік театрларды дамыту үшін кәсіби басқару 
жүйесін енгізу қажеттігі мен театр қызметінің ерекшеліктеріне байланысты ортақ басқару әдістерін 
жаңарту керектігі сараланды. Театрларда нақты жобаларды қамтамасыз ету мақсатында жұмыс істей 
алатын кәсіби менеджерлердің болмауынан қазақ театр өнерінің бүгінгі әлемдік театр үрдісіне ілесе ал-
мау себептері де анықталды. Сондықтан да, театр қызметін жоспарлау  оның даму мақсаттарын, міндет-
тері мен оларды жүзеге асыру құралдарын жетілдіру қажеттігі алға тартылды. Шығармашылық өнімді 
тиімді сату мақсатында  алдын ала маркетингтік жұмысты жандандыру, шығармашылық ұйымдастыру 
жұмыстарын бекіту, қаржыландыру көздерін іздеу,  спектакль жарнамасын жасауды күшейту, театрға 
көрермендер тарту мәселелерімен тікелей театр менеджерлері айналыспайынша театр жұмысының алға 
баспайтынына теориялық талдау жасалды.  

Кілт сөздер: театр, театр менеджері, маркетинг, спектакль, жүйе, маман.

Кіріспе. Театр – көрермендердің рухани қажеттіліктерін қанағаттандыру және 
қалыптастыру, адамды адамгершілік, ақыл-ой және көркемдік жағынан жетілдіре ала-
тын мәдениет орны. Күн сайын қарыштап дамып отырған заманмен бірге театр өнері 
де түрленіп, дамып келеді. Театр дамуының қазіргі кезеңі театр жобасын жоспарлау 
мен басқарудың жаңа формасын талап етеді. Бұл мемлекеттік және жеке театрларда 
шығармашылық, материалдық қойылым кешенін оңтайландыру үшін маңызды. 

Көрерменнің аздығы, актерлердің айлығының кешіктірілуі, сыйақылардың 
аздығы немесе мүлдем болмауы, қойылым жайлы теріс пікірлер – мұның барлығы 
театр маркетингінің құралдарын дұрыс пайдаланбаудың нәтижесі екендігі белгілі. 
Өмірдегі барлық жаңа құбылыстың өз бастаулары бар. Қазақ театры үшін маркетинг 
XXI ғасырдың басқару технологиясы ретінде біздің тәжірибемізге енді ғана келе 
жатқан іргелі жаңалық деп айта аламыз. Бірақ отандық театрда маркетингтік белсен-
ділік әрқашан болды, ол қазақ театрының құрылуымен бірге дамып отырды. Себебі, 

кез келген басшының театр басқаруда өз ұстанымдары мен саясаты болады. Тарих 
парақтарынан білетініміз кәсіби деңгейге ұмтылған қазақ театры әр кезеңде де ере-
кше стратегияны талап етті. Қазақ драматургиясын, көрермендерін қалыптастыруға, 
репертуарлық саясатты қолға алуға тырысты, әр театр өзіндік баға саясатын жүргізді 
және осы сынды өзге де жұмыстар әлі күнге дейін бірізділігін сақтап, өзектілігін 
жоғалтпай келеді. Қалыптасқан отандық әдістерді зерттей келе, осы уақытқа дейін 
сақталған ортақ жүйені меңгерудің маңызын түсінеміз. 

Материалдар мен әдістер. Театрға маркетинг бөлімінің қажеттігі туралы ресей-
лік ғалым Елена Левшина: «В театральном деле нельзя не заниматься маркетингом. 
Сколько существует театр, столько существуют различные формы маркетинга, толь-
ко раньше мы этот термин не употребляли. И сегодня дело не в том, что надо занять-
ся маркетингом, а в том, чтобы выстроить маркетинговую работу в систему и сде-
лать ее эффективной», – деп ойын білдірген (Левшина, 2008: 345). Яғни, осы пікірге 
жүгінсек театр менеджменті тұрғысынан театр басшылығының міндеті: көрермен 
жинау, жарнамалық және маркетингтік шығындарды азайту, театрдың фестиваль-
дерге қатысу мүмкіндігін арттыру, билеттерді тиімдірек бөлу және көрермендермен 
тұрақты байланыс ұстау болып табылады. 

Менеджмент – жалпы және ерекше белгілері бар адам қызметінің түрі. Ортақ бел-
гілер өркениеттің даму кезеңдерін, ғылыми-техникалық прогрестің деңгейін көрсетеді 
және әртүрлі ғылыми көзқарастарда сипатталады. Ерекше белгілер ұлттық-тарихи 
ерекшеліктерді, географиялық жағдайларды, әлеуметтік-экономикалық қатынастар 
деңгейін, мәдениетті көрсетеді. Сондықтан жалпы менеджмент ұғымы ғана емес, 
сонымен бірге американдық, жапондық, ресейлік сынды басқару модельдерінің бар 
екендігін түсінуіміз қажет. «The process of cultural management establishes the formal 
boundaries of creative activity, its directions and priorities, determines the degree of influence 
of various social subjects on the processes taking place in the cultural life of society, and 
affects relationship of participants in the cultural process», - деп мәдениет менеджмен-
тіне сипаттама берілген (Имае, Қалибаева, 2021: 111). Демек, мәдениетті басқару 
процесі оны бағыттары мен басымдықтарын белгілеп,  қоғамның мәдени өмірінде 
болып жатқан процестерге әртүрлі әлеуметтік субъектілердің әсер ету дәрежесін 
анықтайтынын және мәдени процеске қатысушылардың қарым-қатынасына әсер 
ететіндігін ескеру қажет. Театр әлемі де дәл сол секілді қоршаған ортаға байланысты 
басқаруды талап етеді.      

Қазақстан театр өнерін дамытуда көршілес Ресей мемлекетінің әдістеріне жүгініп 
отырды. Мақаланың жазылу барысында ресейлік ғалымдарға басымдық беріліп, 
шығармашылықты ұйымдастырудың теориялық және әдістемелік аспектілері, театр 
ұйымдарының қызметі Г.Г.Дадамян, Е.А.Левшина, А.Князева, И.Овчинников, С. Ап-
фельбаум, Е.Симурзина, А.Ю.Фокин сынды және т.б. ғалымдардың еңбектері жан-
жақты қамтылған. 

Қазақстандық театр менеджерлерінің бүгінгі белсенді әрі кәсіби шығармашылық 
қызметін белгілі театртанушы С.Д. Қабдиева былайша бағалаған: «Театры есть 
в крупных городах и во всех областных центрах. Большинство из них находится в 
подчинении местных акиматов. Коллективы все разные, однако у них много схожих 
проблем, решение которых зависит от профессионализма руководства. B настоящее 

время именно директора театров представляют наиболее активную, профессиональ-
ную, креативную когорту в театральном сообществе страны» (Кабдиева, 2021: 85).  
Зерттеу жұмысында театртанушы атап көрсеткен Я.В. Горельников – Ф.М. Достоев-
ский атындағы мемлекеттік орыс драма театрының директоры (Семей қ.), Е.Т. Жу-
асбек – М. Әуезов атындағы Қазақ Ұлттық академиялық драма театрынының ди-
ректоры (Алматы қ.), Ю.А. Якушев – М.Лермонтов атындағы Ұлттық академиялық 
орыс драма театрының директоры (Алматы қ.), В.В. Дроздецкий – Теміртау бала-
лар мен жасөспірімдер театрының директоры, Б.С. Бахтыгереев – Ақмола облыстық 
орыс драма театрының директоры (Көкшетау қ.), А.Ж. Жаудыр – Қ. Қуанышбаев 
атындағы академиялық қазақ музыкалық драма театрының директоры (Нұрсұлтан қ.), 
Т.Қ. Есеналиев – Ғ. Мүсірепов атындағы академиялық жасөспірімдер мен балалар 
театр директорының  (Алматы қ.) еңбектерін үлгіге аламыз. Басты нысанға айналған 
менеджерлерден сұхбат алынып, бүгінгі күнге дейінгі мақалалары, ой-тұжырымдары 
талқыланды. 

Зерттеу нәтижесі. Бүгінгі таңда сахна өнерінің жаңа буындарын қалыптастыру 
– өзекті мәселелердің бірі болып табылады. Қазақ театрының әлемдік театр көшіне 
ілесе алмауының себебі арт-менеджменттің жолға қойылмауы деп айта аламыз. 
Қазіргі заманғы отандық театр өзгеріп отырған әлеуметтік шындық жағдайында 
мәдени үрдістің дамуына ықпал ете алатын жаңа күштердің пайда болуын талап 
етеді. Сарапшылар ең алдымен өндірушілер институтын осы күштерге жатқызады. 
Перспективалық құбылыс ретінде өндіріс қызықты және маңызды зерттеу та-
қырыбына айналып отыр. Зерттеу нысанына алынған отандық театр менеджменті 
туралы баспасөз беттерінде бірер мақала жарық көргені болмаса, ғылыми тұрғыда 
арнайы қарастырылмаған.

Талқылануы. Бір қарағанда театр әлемі таңғажайып және асқақ болып көрінеді. 
Алайда репертуарлық театрдың жұмысы елеулі басқарушылық күш-жігерді талап 
етеді. Эстетикалық бағдарламаны жүзеге асыру, шығармашылық ұжымды басқару 
және қаржыландыру мәселелерімен айналысу сынды ерекше талаптар қояды. 
Британдық тарихшы және өнер теоретигі Эрнст Гомбрих: «өнерді қабылдай алу 
үшін мазмұн ерекшеліктеріне және жасырын «әуеніне» бойлап ене алатындай анық 
әрі ашық сана қажет. Ең алдымен, жалпылама және таптаурын үлгілермен толтырып 
тастамаған жөн», – дейді (Гомбрих, 2019: 36). Ғалымның бұл  тұжырымымен келісе 
келе, осы ерекше нәзік өнер түрінде басқарушының да міндеттері орасан зор екенін 
айтқымыз келеді. 

Өнер алғышарттары жайлы: «Art is a mirror in which a person sees him/herself as 
reflected in the environment, to say more exactly, sees his/her image in the wordview», – 
делінген (Маемиров, Халықов, Нұрпейіс, 2015: 201). Демек өнер адам бейнесі болса, 
оны басқарушы – заманауи театр менеджері талғампаз, сезімтал және білімді адам 
болуы керек. Оның бейімділігі мен білімі театрдың көркемдік ерекшелігін іздеуге, 
тануға және дамытуға мүмкіндік береді. Бұл адамнан бастамашы болуды талап етеді. 
Өнердегі жаңа басқару осындай қасиеттермен қамтамасыз етілмесе қаржылық және 
жарнамалық технологиялар ешқандай құндылыққа ие болмауы мүмкін. Бүгінгі қазақ 
театры да өз өркендеу жолында заман талабына сай, кәсіби менеджерлерді талап 

етіп отыр. «Исходя из запросов общества появилась потребность в наличии профес-
сиональных кадров, которые будут уметь и знать как выстраивать работу в сфере 
искусства с точки зрения коммерческой деятельности. Практика показывает, что не 
все выпускники, освоившие специальность «Арт-менеджмент» ведут трудовую дея-
тельность в этой области», – деген (Кешубаева, 2022: 98). Бұдан «Арт-менеджмент» 
мамандығын бітірген түлектердің дені өз мамандықтарымен айналыспайдығын 
байқау қиын емес. Осыған қарамастан елімізде тәжірибе арқылы қалыптасып, те-
атрды кәсіби басқарып келе жатқан мамандар да жоқ емес. ГИТИС – Ресей театр 
өнері институтының «Библиотека театрального продюсера» зерттеу жобасында                 
И.А. Овчинников: «сегодня маркетинг – это не однозначный свод жестких правил и 
проверенных рецептов. Маркетинг – одна из немногих областей, где современному 
продюсеру пригодятся вкус и творческое мышление, потому что он требует нестан-
дартных подходов. Существует три уровня маркетологического подхода.

1. Внимательно изучить, как продвигают свои продукты ваши коллеги и конкурен-
ты, выявить самые эффективные методы, повторить за ними.

2. Задуматься, как в вашем случае сделать эти методы коллег и конкурентов эф-
фективнее, и добиться этого.

3. Придумать новые методы, которых нет у ваших коллег и конкурентов. И вот 
это самое интересное и самое эффективное: тот, кто запрыгивает на первый поезд, 
доедет гораздо быстрее, тем те, кто опоздает с посадкой», – деп талдау жасаған (Ов-
чинников, 2020: 56).

Қазіргі Қазақстан театр ұйымдарына: репертуарлық театрлар, театр фестивальдері 
және тәуелсіз театр алаңдары кіреді. Қазақ театры құрылған күннен бастап, бірінші 
типті театр ұйымы әрқашан мемлекеттің қолдауымен өмір сүріп, қаржыландыруына 
тәуелді болып келеді. Репертуарлық театр экономикалық дамудың бірнеше кезеңдерін 
бастан өткеріп, әртүрлі сипат алады. Мемлекеттің қолдауынсыз театрды сәтті 
басқарудың бірен-саран мысалдары бар. И.А.Овчинников бөліскен алғашқы әдіс 
бойынша әріптестер мен бәсекелестер өз өнімдерін қалай жылжытатынын мұқият 
зерделеп, ең тиімді әдістерді анықтап, Қазақстандағы білікті басшылардың ұтымды 
жүйесін жіктейік. 

2017-2022 жылдар аралығында Алматы Мемлекеттік қуыршақ театрын басқарып, 
оны жаңа қырынан таныта алған және сол еңбегі үшін «Сахнагер» Ұлттық театр 
сыйлығы бойынша «Үздік театр менеджері» атанған Т.Қ. Есеналиевтің жұмыс жа-
сау тәсілі бүгінгі театр менеджерлеріне қойылып отырған талаптарға толығымен жа-
уап береді. Ол  біріншіден, қуыршақ театрының жазғы демалысқа бармай жұмыс 
жасауының тиімділігін іс жүзінде көрсетті. Өйткені, жазда Алматыға шеттен қонақтар 
келіп, балалар лагерьге келгенде баратын мәдени орындар ашық болуы керек. Театр – 
қызмет көрсету орталығы болып табылады. Сондықтан мереке-демалысқа қарамай, 
көрермен үшін жұмыс істеуге міндетті екенін көрсетті.  Екіншіден, әр қызметкер өз 
жұмысына лайықты қаражат алуы тиіс екенін  жұмыс барысында дәлелдеді. Актер 
бір күнде үш мәрте спектакльде ойнаса, сол секілді күніне үш мәрте гример грим 
жасап, бақылаушы көрермендерді күтіп алып, еден жуылатынын да қатаң ескерді.  

 Үшіншіден, ролі жоқ актерлерге мүмкіндік беруге, жұмыспен қамтамасыз етуге 
күш жұмсады.  Олардың режиссер таңдауына ілікпеу себебін анықтады. Қуыршақ 

театрында бір күнде бірнеше қойылым ойналатындықтан, әр спектакльге екінші 
құрам енгізіп,  бос жүрген актерлердің санын азайтты.

Төртіншіден, қуыршақ театры әр наурызда арбатта, Alatau creative hub сын-
ды орындарда өнер көрсету арқылы өз өнерлерін кеңінен насихаттап, жарнама-
лап отырды. Т. Есеналиев  жарнама жұмыстарына, оның сауаттылығына қатты 
көңіл бөлді. Соның игі нәтижесі өз жемісін беріп, биылғы жылы БАҚ жұмыстары 
бойынша Халықаралық театр сыншылары бірлестігінің «Сыншылар жүлдесін» 
алды.  Бесіншіден,  ол театрға білікті өнертанушы, театртанушы мамандарды 
жұмысқа алды. Спектакльдің кезекшілігіне театр сыншыларын қойды. Әр апта 
сайын  қойылымдардың қалай ойналғаны туралы талдаулар жасалып отырды. Бұл 
спектакльдердің көркемдік сапасының жақсаруына игі әсерін тигізді. Театрдың 
барлық премьераларына театртанушыларды арнайы шақырып, сыни-пікірлерін 
тыңдауды жолға қойды. Театр директоры Т.Есеналиевтің менеджерлік қабілетінің 
мықтылығының арқасында қуыршақ театры алыс-жақын шетелдерге шығып, бірне-
ше мәрте Халықаралық  театр фестивальдерінен жүлделі орындарды иеленіп қайтты.

Қазақстандағы бірқатар театрлар осындай нақты жоспарларымен, өз ерекшелік-
терімен көзге түсіп жүр. Кәсіби арт-менеджерлердің  жұмысын театр директорла-
ры атқарып келеді.  Тіпті, Халықаралық, Республикалық театр фестивальдерін 
ұйымдастыру және өткізу жұмыстарына да өз қолдарына ала бастады. Қ. Қуанышбаев 
атындағы академиялық қазақ музыкалық драма театрының директоры А.Ж. Жаудыр 
«елімізде өтіп жатқан фестивальдарды жүйелендіру. Байқаудың қазылар алқасын 
ең алдымен тек сыншылардан құрап, актер, режиссерлер құрметті қонақ ретінде 
қатысса дұрыс болар еді. Өйткені актер актерді, режиссер режиссерді сынағаны жөн 
емес. Көңілжықпастық, номинацияларды қатысушыларға бөліп беру, ұйымдастырып 
отырған облысқа бас жүлде беру, ережеде көзделмеген номинацияны аяқ астынан 
ойлап табу секілді көңілге қаяу түсіретін нәрселерден құтылсақ дейміз», – деп бұл 
мәселені өзінің «Халің қалай, театрым?!» мақаласында көтеріп кеткен болатын (Жау-
дыр, 2021). Шынымен де, театр фестивальдеріне театр сыншыларының қазылар 
алқасының мүшелігіне шақырылмауы, үлкен олқылықтарға жол беріп отыр. Бұл ту-
ралы театр сыншысы Б.Нұрпейіс: «Бүгінгі таңда қазақ театрының әлемдік мәдени 
кеңістікте бәсекелестік деңгейіне жету үшін әлі талай жұмыс істеу керектігін елімі-
зде өтіп жатқан театр фестивальдері дәлелдеп отыр. Біз әлемдік театр кеңістігіне 
еркін шығу үшін міндетті түрде біріншіден: фестивальдің ұйымдастырушылық-
менеджерлік негізін күшейтуді, екіншіден, фестиваль критерийін жасауға театрта-
нушыларды қосуды, үшіншіден, фестивальге қатыстырылатын спектакльдерді ірік-
теуді  кем дегенде бір жыл бұрын бастауды қолға алу керекпіз», – деп нақты жазған 
(Нұрпейіс, 2022). Отандық театрда осындай айтылып, жазылып жүрген, алайда 
сан жылдардан бері күрмеуі шешілмеген мәселелер көп. Солардың бірін еліміздегі 
алғашқы БТ – бизнес театрының негізін қалаушы әрі директоры Айгүл Сұлтанбекова: 
«театрдың дамуы - негізгі білімнен бастау алады. Қазіргі жағдайда өнерге қатысты 
оқу орындары (Т.Жүргенов атындағы ҚазҰӨА, Қазақ ұлттық өнер университеті), 
мәдениет және өнер мекемелері, Мәдениет және спорт министрлігі күш біріктіруіміз 
қажет. Сапалы мамандарды тәрбиелемей, біз өз бойымыздан жоғары секіре алмай-

мыз. Кәсіби шеберлік жолын сақтасақ, мамандықтың этикасы мен беделін сақтай 
аламыз», – деп мәселенің түпкі өзегін қозғады (Сұлтанбекова, 2022). Белгілі театр-
танушы А.О.Мұқан: «Біздің театр өнеріне сансыз, сапасыз шұбырған бакалаврлар 
емес, сахнада өзіндік із тастайтын талантты өнерпаздар керек. Оларға білім беру, 
тәрбиелеу, кәсіби біліктілігін көтеру, көрермен көзайымы болар қойылымдарымен 
танылуына жағдай жасау секілді ұзақ жолда үздіксіз баптайтын, шығармашылығын 
ұштайтын жан-жақты қамқорлық қажет-ақ» – деп айтқанындай, бізге кәсіби маман-
дар қажет (Мұқан, 2015: 218). Бұл да қанша жылдан бері көтеріліп, шешімін таппай 
келе жатқан мәселе екені сөзсіз. Десек те мәселенің бастауына кішкене болса назар 
аударсақ. Себебі, спектакль болмай тұрып, спектакль билеттерін өткізу жайлы әңгіме 
қозғай алмаймыз. Қазір айтылып, жазылып жүрген мәселелермен күресу арқылы, 
қазақ театр өнерінің келешегін жасауға мүмкіндік жасалар еді. Өз тарихымыз бен 
мәдениетімізге, көрермендерімізге сай дұрыс басқару жүйесіне, отандық үзік менед-
жерлер жұмысына назар аударуға тиіспіз.

Қорытынды. Қорытындылай келе, қазіргі заманғы мемлекеттік театрларды да-
мыту үшін кәсіби басқару жүйесін енгізу қажет. Театр қызметінің ерекшеліктеріне 
байланысты ортақ басқару әдістерін жаңарту керек. Театр әлеуетінің артуына мына-
лар әсер ете алады:

- театрларда нақты жобаларды қамтамасыз ету мақсатында жұмыс істей алатын 
кәсіби менеджерлердің болуы;

-театр қызметін жоспарлау - оның даму мақсаттарын, міндеттері мен оларды 
жүзеге асыру құралдарын жетілдіру;

- шығармашылық өнімді тиімді сату мақсатында  алдын ала маркетингтік жұмысты 
жандандыру;

- шығармашылық ұйымдастыру жұмыстарын бекіту, қаржыландыру көздерін 
іздеу;

- спектакль жарнамасын жасауды күшейту, театрға көрермендер тарту. 
Дәл қазіргі заманғы басқару тәсілдерінің көмегімен нарықтық экономика жағ-

дайында қазақ театрының шығармашылық әлеуетін жақсартуға болады. 

Нынешняя модель управления в казахском театре

Аннотация: В нынешние дни актуальность правильного менеджмента усиливается в каждом из 
видов искусства. В мировом искусствоведении менеджмент и маркетинг является важным и перспек-
тивным предметом для исследователей. В том числе и постоянно трансформирующиеся театральное 
искусство в соответствии с современной системой управления. В данной статье исследованы возмож-
ности использования общих методов управления театральным искусством. Было рассмотрено, что 
в отечественных театрах маркетинговая активность существовала давно и она развивалась вместе с 
появлением казахского театра. Непрерывно ведутся работы по развитию национальной драматургии, 

улучшению репертуарной политики, повышению художественного уровня постановок и привлечению 
больше зрителей в театр. В статье было отмечено, что система управления развитием отечественного 
театра сложилась давно и продолжается до настоящего времени. Кроме того, мы провели сравнитель-
ный анализ позиций и эффективных методов управления меденждеров театральной сфере в соответст-
вии с современными требованиями. Разобраны способы внедрение необходимых для развития совре-
менных государственных театров систем профессионального управления и обновления общих методов 
управления в зависимости от особенностей театральной деятельности. Выявлены причины трудности 
для казахских театров следовать современным мировым тенденциям из-за отсутствия профессиональ-
ных менеджеров, способных работать с конкретными проектами. Была выдвинута, что для эффектив-
ного планирования деятельности театра необходимо совершенствовать цели, задач, средств реализации 
его развития. В целях эффективной реализации творческого продукта проведен теоретический анализ. 
Работа театра не будет продвигаться результативно без непосредственного участия театральных ме-
неджеров в вопросах предварительной маркетинговой работы, организации творческих работ, поиска 
источников финансирования, усиления создания рекламы спектаклей и привлечения зрителей в театр.

Ключевые слова: Театр, театральный менеджер, маркетинг, спектакль, система, специалист, анализ.

The current management model in the kazakh theater

Annotation: Nowadays, the relevance of proper management is enhanced in each of the art forms. In 
the world of art studies, management and marketing is an important and promising subject for researchers. 
Including the constantly transforming theatrical art in accordance with the modern management system. In 
this article, the possibilities of using general methods of management of theatrical art are investigated. It was 
considered that marketing activity existed in the domestic theater for a long time and it developed together 
with the development of the Kazakh theater. Currently, lots of works are being carried out constantly on the 
development of national dramaturgy, strengthening the repertoire policy, increasing the artistic level of plays 
and attracting the audience to the theater. In this article it was noted that the development of the domestic theater 
has already developed its own management system and it still continues to function. Also we have conducted 
a comparative analysis of the principles and effective methods of the Kazakh Theater managers in accordance 
with modern requirements.The ways of introducing the necessary professional management systems for the 
growth of modern state theaters and the possibilities of updating general management methods depending on 
the characteristics of theatrical activity are discussed. The reasons of difficulties for Kazakh theaters to follow 
modern world trends due to the lack of professional managers who are capible to work with specific projects are 
revealed. It was clearifid that for effective planning of the theater’s activities it is necessary to improve the goals, 
objectives, and means of implementing its development. In order to effectively implement the creative product, 
a theoretical analysis was carried out. The work of the theater will not be effective without the participation 
of theater managers in matters of preliminary marketing, organization of creative works, search for sources of 
financing, strengthening advertisement of performances and attracting new viewers.

Keywords: theater, theater manager, marketing, performance, system, specialist, analysis.

